
Questi a un nêuvo padron ecco chinâse,

E a un giogo per chi ëa libero ben grave

Serviliscimamente accomodâse,

Comme a un giogo onorevole e soäve,

E di diritti persci consolâse

Con un pâ de spalliñe, oppù uña ciave

De ciamberlan, o un frexettin d’onô,

Oppù un titolo vêuo de Senatô!...

O patria degna d’un onô immortale,

Zena, famosa moæ d’ommi famosi,

E dove l'è a to primma, viva e reale

Grandezza? Veddo appeña ne-i sontuosi

Palazii a to grandezza materiale!...

Dove alloggiavan tanti generosi

E magnanimi e illustri çittadin,

Quanti ommi allögian d’animo meschin!

E veddo asci che a contagiosa ciaga

Ne-a superba e zà libera çittæ

Da-a primma classe a-i atre a su propaga;

Scenta l’idea e l’amô da libertæ,

E ô popolo zeneise ô se divaga

Con feste a chi ô ten basso dedicæ,

E con opee e con atti, monumenti

D’adulazion servile permanenti!

De questo tempio angusto in sciä roviña

Se fonda un teatro dedicôu a un re;

E due stradde, uña a questo e uña vixiña

A-ô Dommo s’arvan, dedicæ pù a un re;

D’un patrizio ô palazio ö se destiña

Vendûo a contanti pe allogiâghe un re;

E a un prinçipe cuxin d’un re se cede

Do gran Doia ô palazio da un so erede.

